
и дойди моря Варяжскаго в Немецкия области. И оттуду иди сухим 
путем до Великаго Новагорода, и паки до Рязанския земли невозбранно 
доидеши, везде чести приемля". Священик же Еустафие взят чюдотвор-
ный образ великаго чюдотворца Николы Корсунскаго, и жену свою 
Феодосию, и сына своего Еустафъя, и единаго от клирик предстатель· 
своих, и забы преименитаго града Корсуня, и отрекся всего имения 
своего, и поиде в путь, яко же чюдотворець ему повеле, богу его 
соблюдающу, а чюдотворец ему Николае путь правяше. И прииде во усть 
реки Днепра, и седе в корабль в Понтьское море, сеже словет море 
Руское, и доиде Моря Варяжьскаго. И прииде в Немецкия области 
во град Ригу, и мало пребы в онем. И поиде оттуду сухим путем, 
и прииде воа град Кесь. И оттуду прииде в Великий Новъград к вели
кому князю Ярославу Всеволодичю, и к сыну его великому князю 
Александру Ярославичю Невъскому и пребысть многи дни. Великий же 
чюдотворец Николае Корсуньский в Великом Новегороде множество 
недужных исцелил и показал своя преславная чюдеса. Иерей же Еустафие 
начя помышляти, како бы ему дойти Рязанския земли. Жена же Еуста-
фиева Феодосия возлюби Великий Новъград, и не восхоте из него итти 
во след чюдотворнаго образа Николина. И сокрыся от мужа своего,, 
и абие разслабеша вси уды телеси ея, и бысть яко мертва и недвижима; 
едино дыхание в персех ея бяше. Нецыи же сказаща иерею и Еустафию, 
яко „жена твоя Феодосия онамо при смерти есть". Еустафие же слышав 
о жене своей, и припаде к чюдотворному образу, и глаголаше со сле
зами: „О великий святитель Христов и чюдотворец Николае, прости 
рабу свою, яже ти согрешила, яко едина от безумных жен". И в той6 

час жена его здрава бысть. Иерей же Еустафие въскоре взя чюдотвор-
ный образ Николин, иде в путь свой радуясь и славя бога и угодника 
его Николу, и хотя дойти нареченнаго места Рязанския земли. И тако 
преиде многия веси и грады, святителю Николе чюдеса содевающу 
везде, а служителю его Еустафию от всех честь приемлющу. И многими 
дньми доиде края Рязанския земли, и начя помышляти в себе глаголяг 
„О великий чюдотворець Николае, се земля Рязанская, камо хощу итти 
и покой обрести". Сия помышля, Еустафие согреши в мысли своей,, 
и забы прежняго чюдотворцева видения и чюдес его. Бог бо творит 
чюдеса угодники своими, елико хощет. 

Я в л е н и е 8 

Великий ж чюдотворец Николае явися благоверному князю Феодору 
Георгиевичю Рязаньскому во сне, и поведа ему приход1- чюдотворнаго 
своего образа корсуньскаго и рече ему сице: „Княже, гряди во сретение 

